
Suppliment tal-Gazzetta tal-Gvern ta’ Malta Nru. 20,428, 26 ta’ Ġunju, 2020
Taqsima B 

____________________________________________________________________

A.L. 264 tal-2020

ATT DWAR L-EDUKAZZJONI
(KAP. 327)

Ir-Regolamenti tal-2020 tal-Kors għall-Grad ta’ 
Master of Science in Gerodontology - M.Sc. 

BIS-SAĦĦA tas-setgħat mogħtija lilu bl-artikoli 74 (5) u 75 (6) tal-Att dwar 
l-Edukazzjoni (Kap. 327), il-Kanċillier tal-Università ta’ Malta ppromulga dawn 
ir-regolamenti magħmula mis-Senat tal-Università ta’ Malta bis-saħħa tas-setgħat 
mogħtija lilu bl-artikoli 75 (3) u 79 (b) ta’ dak l-Att:

It-Titlu u l-Interpretazzjoni

1. (1)   Dawn ir-regolamenti jistgħu jissejħu bħala r-Regolamenti tal-2020 
tal-Kors għall-Grad ta’ Master of Science in Gerodontology – M.Sc. 

(2) F’dawn ir-regolamenti, kemm-il darba r-rabta tal-kliem ma teħtieġx
xort’oħra -

“il-Bord” tfisser il-Bord tal-Fakulta’ tal-Kirurġija Dentali;

“il-Bord tal-Istudji” tfisser il-Bord ta’ l-Istudji maħtur għall-Kors mis-Senat, 
fuq ir-rakkomandazzjoni tal-Bord;

“il-Fakultà” tfisser il-Fakultà tal-Kirurġija Dentali;

“il-Grad” tfisser il-grad ta’ Master of Science in Gerodontology – M.Sc.; 

	 “il-Kors” tfisser il-programm ta’ studju li jwassal għall-grad ta’ Master of Science 
in Gerodontology – M.Sc;

“is-Senat” tfisser is-Senat tal-Università ta’ Malta;

“l-Università” tfisser l-Università ta’ Malta.

L-Applikabilità

2. Dawn ir-regolamenti għandhom japplikaw għall-korsijiet li jibdew
f’Ottubru 2020 jew wara.

L-Oqsma ta’ Studju

3.  Il-Kors ikun offrut f’waħda minn dawn l-oqsma ta’ studju li ġejjin u f’kull 
qasam ta’ studju li jaqa’ taħt ir-responsabbilità akkademika tal-Bord:

(a) 	 Dental Hygiene;
(b)	 Dental Technology; u
(c)	 Dental Surgery.

Il-Kwalifiki għad-Dħul

	 4. (1) Il-Kors huwa miftuħ għall-applikanti li għandhom waħda mill-
kwalifiki mniżżla hawn taħt, mogħtija mill-Università jew minn istituzzjoni oħra ta’ 
edukazzjoni ogħla rikonoxxuta mis-Senat: 

(a)	 il-grad ta’ Master of Dental Surgery mogħti minn Lulju 2018 ’il 
quddiem; jew il-grad ta’ Bachelor of Dental Surgery miksub tal-anqas fit-Tieni Klassi 
bl-Unuri jew aħjar, jekk mogħti qabel Lulju 2018; jew

(b)	 il-grad ta’ Bachelor of Science (Honours) in Dental Technology miksub 
tal-anqas fit-Tieni Klassi bl-Unuri jew aħjar; jew 

(c)	 il-grad ta’ Bachelor of Science (Honours) in Dental Hygiene miksub 
tal-anqas fit-Tieni Klassi bl-Unuri jew aħjar.

    (2)  Id-dħul tal-applikanti jista’ jsir kondizzjonalment skont ir-riżultat ta’ 
intervista mmexxija minn bord tal-intervisti magħmul minn tal-anqas tliet membri, 
maħtur mill-Bord għall-dan il-għan.

   (3) (a) Il-Bord tad-Dħul, fuq ir-rakkomandazzjoni tal-Kumitat tad-Dħul 
tal-Fakultà, jista’ jħalli jidħlu fil-Kors l-applikanti li m’għandhomx grad tal-ewwel 
ċiklu, jekk ikun sodisfatt li dawn applikanti għandhom kwalifiki akkademiċi jew 
professjonali oħra u minimu ta’ għaxar snin esperjenza professjonali dokumentata, li 
flimkien ikunu meqjusa li huma komparabbli ma’ waħda mill-kwalifiki indikati fil-
paragrafu (1) ta’ dan ir-regolament.  Dawn il-kwalifiki u l-esperjenza għandhom jiġu 
evalwati skont il-proċeduri stabbiliti mill-University Policy for the Recognition and 
Accreditation of Prior Learning.

(b) Id-dħul ta’ dawn l-applikanti jista’ jkun suġġett għal dawk il-
kundizzjonijiet li l-Kumitat tad-Dħul tal-Fakultà jista’ jimponi biex jindirizza 
kwalunkwe nuqqas fil-preparazzjoni akkademika tagħhom.  Il-kondizzjonijiet imposti 
jistgħu jinkludu li l-applikanti jtemmu b’suċċess programm preparatorju skont ir-
regolament 5 ta’ dawn ir-regolamenti, jew il-ħtieġa li l-applikanti jsegwu u jgħaddu 
minn taqsimiet studju supplimentari, sa massimu ta’ 12-il krettu ECTS, minbarra 
l-programm ta’studju speċifikat fir-regolament 7 ta’ dawn ir-regolamenti.

          (4)  Il-Bord għandu jirrakkomanda lis-Senat l-għadd ta’ applikanti li jistgħu 
jitħallew jirreġistraw għal Kors, skont ir-riżorsi disponibbli.  Il-Bord għandu jħabbar 
l-oqsma ta’ studju u l-għadd ta’ postijiet fiż-żmien għas-sejħa għall-applikazzjonijiet.

	          (5)  Meta n-numru ta’ postijiet ikun limitat u l-għadd tal-applikanti eliġibbli 
jaqbeż in-numru ta’ postijiet disponibbli, l-applikanti jkunu magħżula skont il-kriterji 
li ġejjin, li l-piż tagħhom ikun ippubblikat fiż-żmien tas-sejħa għall-applikazzjonijiet:

	 (a)  it-tip u l-klassi tal-grad;
	 (b)  l-esperjenza fil-qasam ta’ studju propost; u
	 (ċ)  il-livell milħuq waqt l-intervista, jekk ikun neċessarju.

 (6) Għall-għan tal-għażla, l-applikanti li jissodisfaw ir-rekwiżiti għad-
dħul u speċjali kollha għad-dħul fil-kors sal-31 ta’ Awwissu ta’ qabel ma jibda l-Kors 
għandhom jitqiesu l-ewwel.

 (7)  Qabel ma jirreġistraw għall-Kors, l-applikanti li  jiġu aċċettati 
huma meħtieġa joqogħdu għall-occupational health assessment  biex ikun aċċertat 
li huma tajbin għad-dmirijiet relatati mal-istudji proposti tagħhom.  L-istudenti li 
ma jissodisfawx dan ir-rekwiżit jistgħu ma jitħallewx ikomplu bl-istudji tagħhom.  
Jekk ma jiżvelawx informazzjoni dwar problema ta’ saħħa fiżika jew mentali li tista’ 
taffettwa s-sigurta’ ta’ pazjent din tkun ikkunsidrata bħala ksur serju tar-Regolamenti 
tal-Università dwar Kompetenza għall-Prattika.

Il-Programm Preparatorju

5. (1) L-applikanti li jidħlu skont il-paragrafu (3) tar-regolament 4 jistgħu 
jkunu meħtieġa jtemmu programm preparatorju, li jinkludi mhux anqas minn 30 
krettu ECTS u mhux aktar minn 60 krettu ECTS, u li jiksbu marka medja globali ta’ 
55% jew aħjar, qabel id-dħul tagħhom fil-Kors bħala studenti regolari.

 
 (2) Il-Bord jista’ jagħti lill-applikanti eżenzjoni sħiħa jew parzjali mir-

rekwiżit tal-programm preparatorju jekk ikun sodisfatt li l-applikant ikollu esperjenza 
ta’ xogħol miksuba wara l-grad tal-ewwel ċiklu li hija relevanti għall-Kors.

It-Tul tal-Kors

6.  (1)  Il-Kors għandu jinfirex fuq perijodu ta’ tliet snin ta’ studju fuq bażi full-
time li jista’ jinkludu x-xhur tas-sajf. 

(2) Il-Bord tal-Istudji jista’ jippermetti lill-istudenti jestendu l-istudji 
tagħhom għal mhux aktar minn sitt xhur, sakemm li f’ċirkostanzi speċjali, is-Senat, 
fuq ir-rakkomandazzjoni tal-Bord tal-Istudji, jista’ jagħti lill-istudenti estensjoni oħra 
sa sentejn sabiex jagħmilha possibbli li huma jtemmu l-istudji tagħhom.

Il-Programm ta’ Studju

7.  (1)  Il-programm ta’ studju jikkonsisti minn taqsimiet studji mgħallma u 
prattiċi li għalihom hemm assenjati total ta’ 180 krettu ECTS, li minnhom 140 krettu 
ECTS huma assenjati għal taqsimiet studju mgħallma u kliniċi u 40 krettu ECTS  
huma assenjati għat-taqsima studju tad-dissertazzjoni.

  (2) Skont il-kwalifika ppreżentata għad-dħul fil-Kors, l-istudenti jkunu 
meħtieġa jirreġistraw u jiksbu krettu għat-taqsimiet studju indikati fil-programm 
rilevanti għall-qasam ta’ studju li huma jkunu kkwalifikati li jsegwu.

 (3) Il-programm ta’ studju għandu jkun ippubblikat mill-Bord wara 
l-approvazzjoni tas-Senat, normalment mhux inqas minn tmien xhur qabel il-bidu 
tal-Kors.

Il-Progress u l-Valutazzjoni 

	 8. (1)  Il-valutazzjoni ta’ kull taqsima studju għandha tkun kompluta sat-
tmiem tas-semestru li fih isir it-tagħlim tat-taqsima studju.

	   (2)  Ir-riżultati tal-valutazzjoni tat-taqsimiet studju u tad-dissertazzjoni 
għandhom ikunu ppubblikati bħala marka perċentwali u grad kif indikat hawn taħt:

		  Firxa ta’ Marki		  Grad

		  80% - 100%		  A
		  70% - 79%		  B
		  55% - 69%		  C
		  50% - 54%		  D
		  45% - 49%		  E
		  0% - 44%			  F,

iżda l-marka minima biex l-istudent jgħaddi mid-dissertazzjoni hija 50%.

  (3) L-istudenti li ma jgħaddux mill-valutazzjoni ta’ mhux aktar minn 20 
krettu ECTS għal taqsimiet studju mgħallma u / jew kliniċi għandhom jingħataw 
l-opportunità li joqogħdu mill-ġdid għall-valutazzjonijiet li weħlu fihom matul is-
sessjoni tal-eżamijiet supplimentari ta’ Settembru.  Il-grad / marka massima li tista’ 
tingħata wara valutazzjoni mill-ġdid ta’ taqsimiet studju mgħallma għandha tkun 
45% / Grad E.

  (4) Il-pjazzamenti prattiċi, tal-laboratorju u kliniċi għandhom isiru matul 
il-Kors, inkluż matul il-perjodi li fihom l-Università tkun wieqfa u jistgħu jsiru fil-
kliniċi tat-tagħlim tal-Fakultà u / jew f’ambjenti tal-komunità jew tal-isptar kif indikat 
mill-Bord qabel kull pjazzament.

(5) L-istudenti li jeħlu fid-dissertazzjoni għandhom jiġu eżaminati mill-ġdid 
skont ir-regolament 11. Il-grad / marka massima li tista’ tingħata wara l-eżami mill-
ġdid għandha tkun 50% / Grad D.

(6) L-istudenti li ma jgħaddux f’aktar mill-għadd ta’ kretti permess skont 
il-paragrafu (3) ta’ dan ir-regolament, jew l-istudenti li wara valutazzjoni mill-ġdid 
jonqsu milli jiksbu krettu għal kwalunkwe taqsima studju, għandhom jitqiesu li weħlu 
mill-Kors.

L-Attendenza

       9. (1) Sakemm ma jkunx speċifikat mod ieħor fid-deskrizzjoni ta’ taqsima studju 
l-attendenza għall-lekċers, laqgħat tutorjali, seminars, sessjonijiet prattiċi, pjazzamenti 
kliniċi u fil-laboratorju, u għal kwalunkwe sessjoni ta’ tagħlim bi kwalunkwe mod 
ieħor hija obbligatorja.  Il-lekċerers, wara konsultazzjoni mal-Kap tad-Dipartiment, 
jistgħu ma jħallux student li l-attendenza tiegħu għal xi taqsima studju ma tkunx 
sodisfaċenti u li jiġi evalwat għal dik it-taqsima studju.  

(2) Qabel ma jitħallew joqogħdu għall-valutazzjonijiet speċifikati fil-programm 
ta’ studju, l-istudenti huma meħtieġa jippreżentaw lid-Dekan ċertifikat iffirmat mill-
kap tad-dipartiment ikkonċernat, li juri li huma temmew b’mod sodisfaċenti l-iskeda 
ta’ pjazzamenti kliniċi preskritti għal dik is-sena.

      (3) L-istudenti ma jitħallewx joqogħdu għal valutazzjoni mill-ġdid, kif il-
Bord jista’ jiddetermina f’kull każ, jekk huma ma jkunux segwew b’mod sodisfaċenti 
l-istudji u / jew xogħol prattiku u / jew xogħol kliniku ta’ dik it-taqsima studju. 
	       
Id-Dissertazzjoni

   10. (1) L-istudenti huma meħtieġa jippreżentaw dissertazzjoni individwali ta’ 
madwar 20,000 kelma skont il-linji gwida maħruġin mill-Bord.

(2) Ix-xogħol fuq id-dissertazzjoni għandu jsir matul it-tielet sena tal-Kors.  
Kull student ikun assenjat superviżur li għandu jipprovdi gwida u pariri fuq bażi 
regolari waqt il-perijodu ta’ studju.  

 (3) L-istudenti għandhom jissottomettu għall-approvazzjoni t-titlu u l-proposta 
dettaljata tar-riċerka tagħhom sad-data ndikata u skont il-format speċifikat mill-Bord.

 11. (1) L-istudenti huma meħtieġa li jżommu kuntatt regolari mas-superviżur 
tagħhom.

(2) Is-Superviżuri għandhom jissottomettu lill-Bord tal-Istudji rapporti dwar 
il-progress ta’ kull student taħt is-superviżjoni tagħhom fl-aħħar ta’ kull semestru 

ta’ studju, kemm jekk qed isegwu l-Kors fuq bażi full-time jew part-time.  Dawn ir-
rapporti jistgħu jinkludu rakkomandazzjoni li jew (a) jittawwal il-perijodu ta’ studju 
biex l-istudent ikun jista’ jtemm id-dissertazzjoni; jew (b) jintemmu l-istudji qabel 
il-waqt jekk is-superviżur jidhirlu li dan huwa xieraq fiċ-ċirkostanzi, sakemm li:

     (i) l-estensjoni tal-perijodu ta’ studju msemmija f’(a) għanda tkun 
skont il-provvedimenti tar-regolament 6 ta’ dawn ir-regolamenti; u

		       (ii) il-Bord ma jistax itemm l-istudji qabel il-waqt skont (b) jekk 
qabel ma jkunx ta opportunità lill-istudent li jiddefendi l-każ tiegħu.

	
(3) Ir-rwol tas-superviżur għandu jieqaf meta d-dissertazzjoni tiġi 

mdaħħla għall-eżami iżda jista’ jkompli, fuq il-parir tal-Bord tal-Eżaminaturi, 
sabiex jipprovdi gwida lill-istudenti li d-dissertazzjoni tagħhom tkun ġiet riferuta 
lura lilhom għal korrezzjoni sinifikanti qabel ma tkun aċċettata bħala finali.

12. (1) Kull dissertazzjoni għandha tkun eżaminata minn Bord ta’ 
Eżaminaturi, magħmul għall-inqas minn tliet membri li wieħed minnhom għandu 
jkun eżaminatur estern minn istituzzjoni barranija.

	 (2)  L-istudenti huma meħtieġa joqogħdu għal eżami viva voce biex 
jiddefendu d-dissertazzjoni tagħhom.

	    13.  L-istudenti li d-dissertazzjoni tagħhom ma titqisx sodisfaċenti jistgħu 
jitħallew mill-Bord tal-Istudji, fuq ir-rakkomandazzjoni tal-Bord tal-Eżaminaturi, 
jissottomettu mill-ġdid id-dissertazzjoni tagħhom fi zmien sitt xhur minn meta 
d-dissertazzjoni tkun ġiet riferuta lura lilhom.

Il-Klassifikazzjoni tar-Rikonoxximent

	 14. (1) Għall-iskop tal-klassifikazzjoni tal-Grad, il-Medja Finali Mwieżna 
għandha tkun ibbażata fuq il-riżultati miksuba fil-komponenti kollha tal-programm 
ta’ studju, bil-kretti kollha mwieżna ndaqs.

(2) L-istudenti jkunu eliġibbli għall-għoti tal-Grad jekk jiksbu l-180 krettu 
ECTS kif deskritt fil-programm ta’ studju għall-Kors b’marka medja ta’ mill-inqas 
50%.

(3) L-istudenti li l-Marka Medja Finali Mwieżna tagħhom hija bejn 0 u 
49% għandhom jitqiesu li ma kkwalifikawx għall-Grad.

15. (1) L-ismijiet tal-istudenti li jikkwalifikaw għall-għoti tal-Grad għandhom 
ikunu ppubblikati f’lista f’ordni alfabetiku kklassifikati kif ġej:

Għadda b’Distinzjoni

Għadda b’Mertu
Għadda.

(2) Il-Bord għall-Klassifikazzjoni tar-Rikonoxximent għandu jikkonsulta 
dawn il-linji gwida li ġejjin biex tiġi deċiża l-klassifikazzjoni finali tal-Grad:
 
Il-Marka Medja Finali Mwieżna		  Il-Klassifikazzjoni

	 80 – 100%			   Għadda b’Distinzjoni
	 70 – 79%			   Għadda b’Mertu 
	 50 – 69%			   Għadda.

(3) Il-Bord għall-Klassifikazzjoni tar-Rikonoxximent, fid-diskrezzjoni 
tiegħu,  jista’ jagħti l-Grad bi klassifikazzjoni aktar għolja minn dik indikata fil-
paragrafu (2) ta’ dan ir-regolament lill-istudenti li l-Marka Medja Finali Mwieżna 
tagħhom hija sa ħames marki anqas mill-minimu għall-klassifikazzjoni, sakemm 
li l-istudenti kollha li jiksbu l-istess Marka Medja Finali Mwieżna jew ogħla 
f’dik il-kategorija għandhom jingħataw il-klassifikazzjoni l-għolja. F’dawn il-
każijiet, il-Bord għall-Klassifikazzjoni tar-Rikonoxximent huwa meħtieġ iniżżel 
id-deċiżjoni u l-ġustifikazzjoni għaliha.

(4) Il-Bord għall-Klassifikazzjoni tar-Rikonoxximent, fid-diskrezzjoni 
tiegħu, jista’ ukoll jagħti l-Grad bi klassifikazzjoni aktar baxxa minn dik indikata fir-
regolament (2) ta’ dan ir-regolament, sakemm li l-istudenti kollha li jiksbu l-istess 
Marka Medja Finali Mwieżna jew aktar baxxa f’dik il-kategorija jingħataw il-
klassifikazzjoni aktar baxxa.  F’dawn il-każijiet, il-Bord għall-Klassifikazzjoni tar-
Rikonoxximent huwa meħtieġ jikseb l-awtorizzazzjoni  tal-Bord li għandu jniżżel 
id-deċiżjoni u l-ġustifikazzjoni għaliha. L-istudenti kkonċernati jistgħu jappellaw 
lis-Senat kontra d-deċiżjoni fi żmien ħmistax-il ġurnata mill-pubblikazzjoni tal-
klassifikazzjoni.

Il-Provvediment Ġenerali

16. Għal materji li m’hemmx provvedimenti dwarhom f’dawn ir-regolamenti, 
il-Bord għandu jkun iggwidat mill-provvedimenti tar-Regolamenti Ġenerali għar-
Rikonoxximenti Universitarji ta’ Wara l-Ewwel Grad, 2008, ippubblikati bħala Avviż 
Legali 120 tal-2008, kif applikabbli.

